
PEDAGOGIK JARAYONDA 
TALABALARDA QADRIYATLI 

MUNOSABATLARNI 
SHAKLLANTIRISH 

MEXANIZMLARI
Alikulova Muxayyo Sherovna

Shahrisabz davlat pedagogika instituti tadqiqotchisi

Annotatsiya: Ushbu maqolada ta’lim jarayonida qadriyatli munosabatlarni shakllantirishning nazariy va amaliy jihatlari 
tahlil qilingan. Talabalarning ma’naviy kamolotida milliy va umuminsoniy qadriyatlarning o‘rni, pedagogik jarayon orqali 
ularni singdirishning samarali yo‘llari hamda pedagogik faoliyat mazmunida qadriyatga yo‘naltirilgan yondashuvning 
ahamiyati yoritilgan. Mazkur yondashuv talabalarda shaxsiy mas’uliyat, ijtimoiy faollik va ma’naviy qadriyatlarga sodiqlikni 
shakllantirishga xizmat qiladi.

Kalit so‘zlar: qadriyat, qadriyatli munosabat, pedagogik jarayon, ma’naviy tarbiya, milliy qadriyatlar, shaxs kamoloti.
Abstract: This article examines the theoretical and practical aspects of developing value-based attitudes in the educa-
tional process. It highlights the role of national and universal values in the spiritual growth of students, identifies effective 
methods of integrating them into pedagogical practice, and emphasizes the significance of a value-oriented approach in 
the content of educational activities. This approach contributes to shaping personal responsibility, social engagement, 
and commitment to moral values among learners.

Key words: value, value-based attitude, pedagogical process, spiritual education, national values, personal develop-
ment.
Аннотация: В статье анализируются теоретические и практические аспекты формирования ценностных отно-
шений в образовательном процессе. Раскрыта роль национальных и общечеловеческих ценностей в духовном 
развитии студентов, определены эффективные способы их интеграции в педагогический процесс, а также пока-
зано значение ценностно-ориентированного подхода в содержании педагогической деятельности. Такой подход 
способствует формированию личной ответственности, социальной активности и приверженности духовным цен-
ностям у обучающихся.

Ключевые слова: ценность, ценностное отношение, педагогический процесс, духовное воспитание, нацио-
нальные ценности, развитие личности.

KIRISH
Bugungi kunda jahon miqyosida inson kapitalini rivojlantirish, yoshlarni ijtimoiy faollikka, ma’naviy yetuk-

likka, milliy o‘zligiga sodiq bo‘lish ruhida tarbiyalash masalalari davlat siyosati darajasiga ko‘tarilgan. Shu bois 
ta’lim tizimining yuqori bosqichlarida talabalarga nafaqat bilim berish, balki ularning qadriyatlarga asoslangan 
munosabatini shakllantirish muhim vazifalardan biri sanaladi. Pedagogika fanida “qadriyat” tushunchasi inson-
ning ijtimoiy hayotida muhim ahamiyat kasb etuvchi, uning faoliyati va qarorlarini belgilab beruvchi ma’naviy-
me’yoriy yo‘nalish sifatida qaraladi. Qadriyatli munosabat esa shaxsning o‘ziga, jamiyatga, tabiatga, bilimga va 
boshqa insonlarga nisbatan ongli, mas’uliyatli hamda ijobiy yondashuvini ifodalaydi.

O‘zbekiston Respublikasi Prezidentining 2018-yil 14-avgustdagi “Yoshlar ma’naviyatini yuksaltirish va 
ularning bo‘sh vaqtini mazmunli tashkil etish to‘g‘risida”gi PQ-3907-sonli1 qarorlarida ham yoshlarning ma’naviy 
qadriyatlarini mustahkamlash, ularni vatanparvarlik, halollik, bag‘rikenglik va insonparvarlik ruhida tarbiyalash 
dolzarb vazifa sifatida belgilangan. Talabalarning ta’lim jarayonida qadriyatli munosabatni shakllantirish ta’limiy 
faoliyatning ajralmas qismi bo‘lib, u talabalarda nafaqat bilim va ko‘nikmalarni, balki hayotga nisbatan to‘g‘ri 
qarashlarni, ijtimoiy mas’uliyatni, insoniy fazilatlarni rivojlantirishni nazarda tutadi.

Bugungi globallashuv davrida insonning ma’naviy kamoloti, milliy o‘zlikni anglash va jamiyatda barqaror 
axloqiy muhitni yaratish masalalari tobora dolzarb ahamiyat kasb etmoqda. Shu jihatdan, yosh avlod ongida 

1	 O‘zbekiston Respublikasi Prezidentining 2018-yil 14-avgustdagi “Yoshlar ma’naviyatini yuksaltirish va ularning bo‘sh vaqtini maz-
munli tashkil etish to‘g‘risida”gi PQ-3907-sonli qaror: https://lex.uz/docs/-3864155 



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

360

2025-yil, noyabr, 11-son

qadriyatli munosabatlarni shakllantirish ta’lim-tarbiya jarayonining eng muhim maqsadlaridan biridir. Qadri-
yatlar inson hayotiga ma’no, yo‘nalish va mazmun beradi, uni to‘g‘ri qarorlar qabul qilishga undaydi. Zamonaviy 
ta’lim tizimi shaxsni nafaqat bilim, ko‘nikma va malakalarga ega bo‘lgan mutaxassis sifatida, balki mustahkam 
e’tiqodli, ma’naviy barkamol inson sifatida tarbiyalashni maqsad qilib qo‘yadi. Bu maqsadga erishish uchun 
pedagogik jarayonning har bir tarkibiy qismi – mazmun, metod, shakl, vosita va baholash tizimi – qadriyat-
larga yo‘naltirilgan yondashuv asosida tashkil etilishi zarur. Talabalarda qadriyatli munosabatni shakllantirish 
murakkab, bosqichma-bosqich kechadigan pedagogik jarayon bo‘lib, u nafaqat pedagog va talaba o‘rtasidagi 
o‘zaro muloqotni, balki oila, jamiyat, madaniyat va ijtimoiy muhitning ta’sirini ham o‘z ichiga oladi. Bu jarayon-
ning mexanizmlarini tahlil qilish pedagogik amaliyot uchun nazariy va amaliy asos yaratadi.

MAVZUGA OID ADABIYOTLARNING SHARHI
Yoshlarda oilaga nisbatan akseologik munosabatni tarkib toptirish, oilaviy qadriyatlarga nisbatan hurmatni 

shakllantirish hamda ularni oilaviy hayotga pedagogik-psixologik tayyorlash masalalarining o‘ziga xos jihatlari 
respublikamiz olimlari R. Shadiyev, O. Musurmonova, M. Artiqova, N. Oripova va A. Xo‘jaqulovlar tomonidan 
tadqiq etilgan.

Mamlakatimiz faylasuf olimlaridan J. To‘lenov, Q. Nazarov, A. Erkayev, A. Huseynova, G. Navro‘zova, 
I. Saifnazarov, X. Shayxova, R. Ro‘ziyeva va H. Salomovalarning tadqiqotlarida oilada mehr tuyg‘usi va uni 
shakllantirish masalalarining ayrim jihatlari o‘rganilgan.

Oila-nikoh masalalari hamda oiladagi shaxslararo munosabatlarning psixologik jihatlari E. G‘oziyev, 
A.  Jabborov, M. Fayziyeva, B. Shoumarov, N. Salayeva, M. Karimova, O. To‘rayeva va F. Ro‘ziqulovlar 
tomonidan tadqiq etilgan.

TADQIQOT METODOLOGIYASI
Qadriyatli munosabatni shakllantirish masalasi zamonaviy pedagogika fanining markaziy muammolaridan 

biri sifatida ko‘plab olimlar tomonidan o‘rganib borilmoqda. Ushbu yo‘nalishdagi ilmiy izlanishlar shaxs tarbi-
yasining ma’naviy-axloqiy asoslarini belgilab berish, ta’lim mazmunini qadriyatlarga yo‘naltirish hamda talaba 
shaxsining ijtimoiy faolligini rivojlantirishga qaratilgan. “Qadriyat” atamasi falsafiy, sotsiologik, psixologik va 
pedagogik fanlarda turlicha talqin qilinadi. Falsafa fanida qadriyatlar inson mavjudligining ma’nosi va yo‘nalishini 
belgilovchi asosiy mezon sifatida izohlanadi (I. Kant, M. Scheler, N. Berdyaev va boshqalar). A. Komenskiy, 
J. Dewey, K. Ushinskiylar bu tushunchani pedagogik nuqtai nazardan izohlab, uni ta’lim-tarbiya jarayonining 
mazmuni va maqsadini shakllantiruvchi ijtimoiy-madaniy yo‘nalishlar deb izohlaydilar. Zamonaviy o‘zbek peda-
gogikasida Q. Yo‘ldoshev, N. Azizxo‘jayeva, M. Ochilov, B. Qodirov kabi olimlar qadriyatli tarbiya konsepsiyasini 
pedagogik tizimning tarkibiy qismi sifatida tadqiq etganlar. Ularning fikricha, qadriyatli yondashuv talaba shax-
sini faqat bilim egasi sifatida emas, balki ma’naviy yetuk inson sifatida shakllantirishga xizmat qiladi.

Qadriyatli munosabat – bu shaxsning o‘z hayoti, faoliyati, atrofdagi voqelik va ijtimoiy muhitga nisbatan 
ongli, ijobiy va ma’naviy jihatdan asoslangan munosabatidir. Qadriyatli munosabat insonning e’tiqodi, qarash-
lari, his-tuyg‘ulari va xulq-atvori orqali namoyon bo‘ladi. Qadriyatli munosabatlar tushunchasini L. Vygo‘tskiy, 
A. Leontyev, S. Rubinshteyn psixologiyada izohlab, bu jarayon shaxsning ijtimoiy yo‘naltirilgan motivlari bilan 
bog‘liq deb ta’kidlaydilar.

Shunday qilib, talaba shaxsida qadriyatli munosabatni shakllantirish uchun faqat nazariy tushunchalar 
emas, balki amaliy faoliyat, tajriba hamda pedagoglarning shaxsiy namunasi ham muhim ahamiyat kasb etadi. 
Bu fikrni V. A. Slastenin quyidagicha izohlaydi: “Ta’limning tarbiyaviy kuchi o‘qituvchining shaxsiy qadriyatlari 
va ularning o‘quvchiga o‘tish mexanizmida namoyon bo‘ladi.” Sh. Yusupov ta’kidlaganidek, “Ta’lim jarayonida 
milliy va umuminsoniy qadriyatlarning uyg‘unligi o‘quvchilarda ijtimoiy mas’uliyat va fuqarolik madaniyatini 
shakllantirishning asosiy sharti hisoblanadi.”

TAHLIL VA NATIJALAR
Qadriyat – bu jamiyat va inson hayoti uchun muhim, ijtimoiy, ma’naviy, madaniy yoki axloqiy ahamiyatga 

ega bo‘lgan g‘oya va tamoyillar yig‘indisidir. Ular insonning dunyoqarashi, xulq-atvori va faoliyatini belgilovchi 
mezon bo‘lib xizmat qiladi. Qadriyatli munosabat – bu insonning o‘ziga, boshqalarga, tabiatga, jamiyatga va 
mehnatga nisbatan ongli, ijobiy hamda mas’uliyatli yondashuvini bildiradi. Bu jarayon uzluksiz ta’lim, oilaviy 
tarbiya, madaniy muhit va ijtimoiy tajriba orqali shakllanadi.

Oliy ta’lim tizimida bu jarayonni quyidagi yo‘nalishlarda amalga oshirish muhimdir:
•	 ma’naviy-ma’rifiy tarbiya orqali milliy qadriyatlarni singdirish;
•	 axloqiy ta’lim yordamida halollik, adolat, hurmat kabi fazilatlarni shakllantirish;

•	 ijtimoiy faoliyatda ishtirok etish orqali fuqarolik mas’uliyatini oshirish;
•	 oilaviy muhitda o‘zaro hurmat va mehr-oqibatni mustahkamlash.

O‘zbekiston mustaqillik yillarida milliy o‘zlikni anglash, tarixiy merosni qadrlash va umuminsoniy qadriyat-
larga hurmat bilan yondashish g‘oyalari davlat siyosatining asosiy yo‘nalishlaridan biri bo‘lib qolmoqda. Milliy 
qadriyatlar – xalqning tili, dini, urf-odati, san’ati, mehnatsevarligi, vatanparvarligi kabi jihatlar orqali namoyon 
bo‘lsa, umuminsoniy qadriyatlar esa inson huquqlari, erkinlik, adolat, tinchlik, bag‘rikenglik, halollik kabi g‘oya
larni o‘z ichiga oladi. Pedagogik nazariyada bu ikki qadriyat tizimining uyg‘unligi shaxsning barkamol rivoj
lanishini ta’minlaydi. Shaxs o‘z milliy ildizlariga sodiq holda umuminsoniy qadriyatlarni o‘zlashtirsa, u global 
tafakkurga ega, ochiq dunyoqarashli, tolerant inson sifatida shakllanadi.

So‘nggi yillarda O‘zbekiston ta’lim tizimining barcha turlarida, jumladan, oliy ta’lim tizimida “qadriyatga 
yo‘naltirilgan ta’lim” konsepsiyasi keng tatbiq etilmoqda. Bu konsepsiyaning markazida inson shaxsining ichki 
dunyosini, axloqiy ongini, ijtimoiy javobgarligini rivojlantirish maqsadi yotadi. Qadriyatli tarbiya talabaga quyidagi 
imkoniyatlarni beradi:
•	 hayotiy qarorlarni ongli ravishda qabul qilish;
•	 o‘zligini anglash va o‘z qadrini bilish;
•	 jamiyatga foydali faoliyatni amalga oshirish;
•	 insoniy fazilatlarni mustahkamlash.

Pedagogik jarayonda bu maqsadga erishish uchun ta’lim mazmunini qadriyatlarga yo‘naltirish, interfaol 
metodlardan foydalanish, talabalarni mustaqil fikrlash va ijtimoiy loyihalarda ishtirok etishga undash kabi 
metodik yondashuvlar muhim ahamiyatga ega.

Oliy ta’limning o‘qitish metodlari orasida qadriyatli tarbiyada interfaol yondashuvlar samarali natija beradi. 
Xususan:
•	 bahs-munozara – o‘quvchilarni mustaqil fikr bildirishga, e’tiqodini himoya qilishga o‘rgatadi;
•	 keys-stadi – hayotiy vaziyatlarni tahlil qilish orqali axloqiy tanlov qilish qobiliyatini rivojlantiradi;
•	 loyiha metodi – ijtimoiy muammolarni hal etish orqali mas’uliyat hissini oshiradi;
•	 ijodiy topshiriqlar – badiiy, san’at va teatr faoliyati orqali ichki hissiyotlarni ifodalashga yordam beradi.

Pedagogik nuqtai nazardan qadriyatli munosabat quyidagi komponentlardan tashkil topadi:
1.	 Kognitiv komponent – qadriyatlar haqidagi bilim va tasavvurlar;
2.	 Emotsional komponent – qadriyatlarga nisbatan hissiy-motivatsion munosabat;
3.	 Faoliyat komponenti – qadriyatlarni amaliyotda ifodalash, xatti-harakat orqali namoyon etish.

Zamonaviy dunyoda axborot oqimining kengayishi, madaniyatlararo muloqotning kuchayishi yoshlar 
ongiga turlicha ta’sir ko‘rsatmoqda. Shu sababli, qadriyatli munosabatni shakllantirishda milliy va umuminsoniy 
qadriyatlarning uyg‘unligi muhim ahamiyat kasb etib bormoqda. Bu uyg‘unlik insonni nafaqat o‘z xalqiga, balki 
butun insoniyatga foydali shaxs sifatida tarbiyalaydi.

XULOSA VA TAKLIFLAR
Pedagogik jarayonda qadriyatli munosabatni shakllantirish murakkab, ammo zarur jarayondir. U peda-

goglarning shaxsiy namunasi, ta’lim mazmuni va metodlarining insonparvarlik ruhida tashkil etilishi, oila va 
jamiyat bilan hamkorlik hamda zamonaviy raqamli vositalardan oqilona foydalanish orqali samarali kechadi. 
Natijada talaba shaxsida vatanparvarlik, insonparvarlik, bag‘rikenglik, halollik, mehnatsevarlik va mas’uliyat 
kabi asosiy hayotiy qadriyatlar shakllanadi. Bunday shaxs jamiyat taraqqiyotining ma’naviy tayanchi, milliy 
g‘urur va insoniylik timsoliga aylanadi. Oliy ta’lim tizimida talabalarda qadriyatli munosabatlarning shakllanishi 
ularning barkamol shaxs sifatida voyaga yetishining poydevoridir. Nafaqat oliy ta’lim tizimi, balki har bir ta’lim 
muassasasi, oila va jamiyat a’zosi bu jarayonda faol ishtirok etishi lozim. Shunda biz ma’naviy yetuk, vatan-
parvar, halol va mehr-oqibatli avlodni tarbiyalay olamiz.

Foydalanilgan adabiyotlar ro‘yxati:
1.	 Safarov Oxunjon. “Xalq og‘zaki ijodi” darslik. – Buxoro davlat universiteti. – T.: “Musiqa” nashriyoti, 2010-yil. – 386 bet.
2.	 M. A. Ahmedova, V. S. Xan, D. A. Alimova. “Qadriyatlar falsafasi (Aksiologiya)”. – T.: “O‘zbekiston faylasuflari milliy 

jamiyati” nashriyoti, 2006-yil. – 440 bet.
3.	 Matbua Ahmedova. “Falsafa” darslik. – T.: “O‘zbekiston faylasuflari milliy jamiyati” nashriyoti, 2006-yil. – 496 bet.
4.	 A. Madvaliyev. “Pedagogika ensiklopediyasi”. – T.: “O‘zbek tilining izohli lug‘ati” davlat milliy nashriyoti, 2015-yil. – 320 bet.
5.	 I. Ergashev, O. M. Muxammadiyeva, M. I. Xo‘jayev. “Milliy g‘oya: O‘zbekistonni rivojlantirish strategiyasi” o‘quv 

qo‘llanma. – T.: “Innovatsiya-Ziyo” nashriyoti, 2020-yil. – 180 bet.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

